
Особенности казахских зимовок и кладбищ Северного Казахстана XVIII–ХІХ веков

В статье представлены результаты этноархеологических исследований, проведённых на территории Северо-
Казахстанской области в 2023  г. В ней содержится информация о казахских зимовках, особенностях их 
расположения. Определено, что решающую роль в расположении мест зимовок играет направление ветров. 
Часть статьи посвящена архаичным казахским кладбищам региона; рассмотрены некоторые особенности 
казахских кладбищ, связанные с их устройством и с погребальным обрядом.
Источник финансирования: Статья подготовлена в рамках программно-целевого финансирования Комитета 
науки МНВО РК 2023–2024, ИРН проекта BR18574223.
Цитирование: Ошанов О.Ж. 2024. Особенности казахских зимовок и кладбищ Северного Казахстана XVIII–
ХІХ веков. Маргулановские чтения–2024. В 2-х т. Т. 1. С. 152–158 (на каз. яз.).

Кіріспе
2023 жылы жаз маусымында этноархеологиялық топ СҚО Шал ақын, Есіл, Жамбыл 

аудандарында, сонымен қоса Айыртау мен Тимирязев аудандарының кейбір бөліктерінде зерттеу 
жұмыстарын жүргізген болатын. Зерттеу нәтижесінде аталмыш аудандардың негізгі көлемі өлкедегі 
(ХХ ғ. бас кезіне дейінгі) дәстүрлі қазақ қыстауларының аумағы екендігі анықталды.

Солтүстік Қазақстан өңірінің жер-су атауларында географиялық және жер бедеріне сәйкес 
өзіне тән ерекшеліктері бар. Негізі өңірге «жер-су» дегенге қарағанда «орман-су атаулары» деген 
дұрыс келеді. Сарыарқада дәстүрлі қыстау атаулары (ішкі аймақтарына байланысты) тау, сай, өзен 
бойы, қамыс-қопалармен сәйкес келсе, ал солтүстікте тоғайлармен байланысты келеді.

Есіл өзенінің екі қабағындағы және Қызылжар өңірінің солтүстігіндегі орман-тоғайлардың 
атаулары қазақ қыстаулары ретінде және онда мекендеген адам аттарымен сақталып қалған. 
Бұл қыстау атаулары бір жағы бізге мекен етуші адамдарға байланысты мерзімдік жіктерге бөлуге 
мүмкіндік береді.

Материалдар мен әдістер
Зерттеу әдістері

Зерттеу жұмыстары барысында тиісті мәліметтер жинақтау үшін жергілікті тұрғындармен 
сұрақ-жауап түрінде жұмыстар атқарылды. Даладағы ескерткіштермен (қыстау орындары, 
мешіт  орындары, қорым, зираттар, көктастар және т.б.) қатар ауыл ішіндегі тұрғын-жай түрлері 
және ерекшеліктері қарастырылды. Далалық зерттеу кезінде этнографиялық және археологиялық 
барлау әдістемелері қолданылды.
Материалдарды сипаттау

XVIII ғ. тиесілі қыстауларға Аютас, Қаратал (Құлеке батыр, Шал ақынмен байланысты), Тышқан 
тоғайы (атығай Тышқан батыр), Айдана тоғайы (уақ Айдана батыр), Битен  тоғайы (уақ Битен 
батыр) және т.б. тоғай атауларын келтіруге болады. Ал ХІХ  ғ. және ХХ  ғ. бас кезіне дейінгі қазақ 
қыстауларының атауын (тоғаймен бірге) есептеу мүмкін емес, ол өз алдына тұтас бір тізім және 
жеке кітапқа жүк боларлық дүние. Бір сөзбен айтқанда, «солтүстік ормандары – қазақтың тарихы 
мен шежіресі» деуге болады.

Солтүстік өңірде Алқағаш, Алқатерек деген тоғай атауларының өзі ескі қазақ қыстауларының 
орнын білдіреді. Қыстау салу барысында материалға тиісті ағаштарды үй салатын алқап есебінен 
алып, осылайша орналасатын жерлерін жартылай дөңгелектеп, тоғай ішіне ішкерілей орналасуға 

тырысқаны байқалады (1-сур.). Осы себепті, яғни жан-жағынан  «ай секілді» дөңгелене қоршаған 
тоғайлы қыстаулар жергілікті тілде «алқа», «алқа ағаш» атауларын тудырған. Яғни, «алқа ағаш» деп 
орман-тоғайлы жердің шығыс жағындағы ішке қарай иіле біткен тұсын айтады. Сондықтан жергілікті 
тұрғыннан естіген немесе картаға түскен «Алқағаш» деген атаулар тікелей қазақ қонысын нұсқаушы 
мәліметтер болып табылады. Сонымен бірге жергілікті халық осы тектес желден ық, таса жерлерді 
«ағаштың қалтасы» деп те айтады.

Солтүстікте қыстыгүнгі жел негізінен батыс жақтан соғатындықтан, қыстаулар тоғайлардың 
шығыс жағында орналасқан. Жергілікті халықтың тілінде батыс бағыт «жел жақ» деп айтылады. 
Мысалы, «Көкшетаудың жел жағы», «Зерендінің жел жағы» және т.с.с. сөздер батысты білдіреді.

Нәтижелер
Қазақ қыстауларының маңында ауыл қорымдарының орналасатыны белгілі. Көне қазақ 

қорымдарына байланысты екі жайтты көрсетуге болады. Біріншісі, қазақ қыстауларының маңында, 
тоғай аралығындағы алқаптарда орын тепкен қорымдар. Қорымның бұл түрі керей мен уақ рулары 
мекендеген аймаққа тән келеді. Жарқын түрлері Сары мен Сүйір батырлар қорымы, Қожаберген 
жырау қорымы, Есперлі қорымы, Ұзынкөл (Дмитриевка) І, ІІ қорымдары және т.б. Егін алқабында 
тегістеліп кеткен, тек арасында бірді-екілі көктастары сақталып қалған қорымдар да осыған жатады. 
Екіншісі, ашық немесе далалы (төбелі) жерлерде орын тепкен қорымдар. Бұл көбіне атығай руының 
өкілдеріне тән. Мысалы, Құлсары батыр қорымы (биік жотада), Жолымбет қорымы (төбе үстінде), 
Қаражар қорымы (өзен қабағы), Ақтөбе қорымы, Бұлақ ауылы қорымы және т.б. Бұл қорымдардың 
барлығы ескі қорым түрлеріне жатады. Қазіргі ауыл зираттары басқаша келеді.

Қорымның екінші түрінің ерекшелігі атығай руының XVIII ғ. екінші жартысында сырт аймақтан, 
яғни далалы жерлерден қоныс аударып келуімен байланысты болуы мүмкін. Керісінше керей мен 
уақ рулары өңірдің байырғы тұрғындары болып есептеледі. ХІХ ғ. аяғында Сібір және қазақ өлкесіне 
Ресейдің ішкі жағынан «қарашекпенділер» көптеп келіп қоныстана бастайды. Осыған байланысты 
жер пайдалану жөніндегі арнайы экспедициялар жұмыс істегені белгілі. Осындай экспедицияның 
бірі 1901  жылы Петропавл уезінде жұмыстар атқарады. Экспедиция барысында жергілікті 
қазақ руларының шежіресі, олардың өлкеге келіп қоныстануы жөнінде қосымша мәліметтер 
жинастырылады. Өлкеге келіп қоныстану жөнінде керей мен уақ руларының мәліметтері басқа 
рулармен салыстырғанда бірден ерекшеленеді. Өлкедегі атығай (арғын), күрлеуіт қанжығалы 
(арғын) және қыпшақ рулары өздерінің келіп қоныстанғаны жөнінде кейінгі уақыттарды 
көрсеткен. Керісінше, керей руының ішінен жазып алынған мәліметтерден олардың соңғы үш 
ғасыр ішінде өңірден ешқайда қозғалмағаны байқалады. Жер пайдалану экспедициясының 
жазып алған мәліметтері бойынша керейлер бір кездері бұл өңірлерді естектерден жаулап алған. 
Олардың айтуынша бабалары Смайыл естектерді ығыстырып шығарған. Шежірелік есеп бойынша 
Смайылдан бері 11 ата тараған. Яғни, зерттеушілер (жер телімін есепке алып жүрген комиссия 
мүшелері) бұл оқиғаның болғанына 250–300  жылдай уақыт өткен деп, XVII  ғ. деп жобалайды 
[Материалы... 1908: 69].

Талқылау
Көне қорымдар негізінен қарапайым келген қабір үсті үйінділерінен тұрады. Бір кездері 

кейбірінің үстінде шымнан немес ағаштан тұрғызылған құрылыстар болуы мүмкін. Бұл үйінділер 
Палластың салған Кесене ескерткішінің төңірегіндегі қабірлерді елестетеді. Н. Рычковтың жазбасында 
Есіл өзенінің бойында ағаш құрылыстың үстіне қойылған тас мүсін және мәйіттің жауынгер 
болғанының белгісі ретінде найзаның сабы қадалып тұрғаны туралы мәліметтер ұшырасады 
[Дневные записки... 1772: 81]. Кейбір қабір үйінділерінде шымнан тұрғызылған құрылыстың 

1-сур. Қазақ байына тиесілі қыстаудың жоспары ([Материалы 1902] бойынша)
Fig. 1. Plan of the wintering of a rich Kazakh – after – Materialy 1902

Рис. 1. План зимовки богатого казаха (по: [Материалы 1902])

орындары білінеді. Кейбіреулері екі адам сыятындай көлемді келеді. Негізі  қорымдардың 
көпшілігінде арабша жазуы бар көктастар болған. Өкінішке орай, көбі бүгін орнында жоқ. Тек 
кейбірінде ғана бірді-екілі сақталған. Бұл жағынан алғанда Есперлі қорымы көзге түседі. Онда 
17 көктас сақталып қалған (2-сур.).

Әдетте қорымдар жеке тұрған жалғыз обаның шығыс және оңтүстік жағын ала орналасады. 
Жеке тұрған обалар Сары мен Сүйір, Есперлі, Ұзынкөл (Дмитриевка) І, ІІ қорымдарында 
кездеседі. Жеке обаның сырт пішіні ерте сақ кезеңінің обасын қайталайды. Дегенмен осы қазақ 
қорымдарының батыс шетінде тұрған жеке обалар мерзімделуі жағынан үлкен сұрақ тудырады 
(алдыңғы жазбаларымда бұл обаларды сақтардікі деп түйіндеген болатынмын). Оба үю дәстүрі 
қазақтарда бертінге дейін болған. Мысалға, Торғайда қыпшақ Қошқар батыр әкесі Даудың басына 
оба үйдірген. Оба үйдіргені осы жұмыс барысындағы елдің сөзінен аңғарылады. Жиылған ел оба 
үйуден шаршасада Қошқардың қабағына қарап үнсіз жұмыстарын істей береді. Сонда құрдастары: 
«Ау батыр, Наурызым көрінді ғой енді, обаны көтеруді тоқтатсақ қайтеді» депті. Сонда ғана Қошқар 
елдің шаршағанын түсініп құрылысты тоқтатыпты деп айтады [Байділдин 2010: 191]. Бұл Қошқар 
Кенесарының көтерілісіне қатысқан адам.

Наурызым – Есілмен іргелес өлке. Сондықтан оба үю салты бұл аймақтарда ХІХ  ғ. дейін 
сақталып келгенін көрсетеді. Сары мен Сүйір батырлардың моласы ретінде тікелей жеке тұрған, 
биіктігі 3–3,5 м болатын обаны көрсетеді. Есперлі қорымы да осы негіздес. Есперлінің моласы деп 
нұсқамаса да, жеке оба онымен байланысты болуы мүмкін. Өйткені Есперлі де XVIII ғ. уақ руынан 
шыққан батырлардың бірі.

2-сур. Есперлі қорымы. Фотосурет: О.Ж. Ошановтікі
Fig. 2. Esperli Cemetery. Photo: O. Oshanov

Рис. 2. Кладбище Есперли. Фото: О.Ж. Ошанов

Солтүстік өңір қазақтарының қабір құрылысында да өзіндік ерекшеліктер бар. Бұл жағынан 
алғанда өңірдің жерлеу дәстүрі Кесене (Челябинск облысы) ескерткіші жанынан қазылған қабір 
құрылыстарымен ұқсас келеді. Кесене өз басы XIV  ғ. ескерткіші болғанымен, оның төңірегіне 
жерлеу кейінгі уақытқа дейін жалғасып келген. Кейбір қабір құрылыстары лақаттық (подбой) түрге 
жатады және қабірдің беті ағаштармен жабылған [Боталов, Маламуд 2001: 163]. Солтүстік қазақтар 
арасында қабірдің лақаттық жерлеу түрі кең таралған. Жергілікті тілде «лақыт»* (*Қазақстанның 
басқа өңірлерінде, мысалы, Ұлытау жағында «лақат» деп атайды) деп атайды. Қабірді жабуда 
«бетағаш» пайдаланады. Лақатты қабірдің төмен жағында бүйірлей қазу арқылы жасайды. Лақатты 
қазудың екі түрі бар. Ер адамның лақатын тек бір иығы сыятындай етіп қана бүйірлейді. Ал әйел 
адамдікін толық сыятындай етіп ойып жасайды. «Әйел адам лақытта көрінбеуі керек» (І).

ХІХ ғасырда бетағаш орнына қабір ішін бастан-аяқ жылқының қылымен толтырып шыққан 
жайттар да кездеседі. Мысалы, Тұрыпберлі қорымындағы (Балуан ауылы маңайы) қабірлердің іші 
жылқы қылымен толтырылған (ІІ). Тұрыпберлі осы өлкеде жылқысының көптігімен аты шыққан 
қазақ байларының бірі.

Қорытынды
Қорыта айтқанда, 2023 жылы СҚО атқарылған зерттеулер өңірдің тарихына, этнографиясына 

байланысты тың мәліметтер жинақтауға мүмкіндік берді. Қазақ қыстауларының жергілікті қоршаған 
табиғат аясына сай қалыптасқан өзіндік сипаттары және қорым, зираттары өңірді қазақ жерінің 
басқа аймақтарынан өзгешелендіріп тұрады әрі айқын көзге түседі.

Солтүстік орман-тоғайлары дәстүрлі қазақ қыстауларының көрсеткіші десек, ал олардың 
(орман-тоғайдың) атаулары өлкедегі қазақ руларының шежіресі және тарихы деуге болады.

Әрине, бір ғана маусымдық зерттеумен өңірдің тұрмыс-тіршілігін, әдет-ғұрыптарын егжей-
тегжейлі сипаттау мүмкін емес. Ол көпжылдық зерттеуді қажет ететін дүние. Солтүстік өңір 
қазақтарының қыстаулары мен қорымдары, сонымен қатар метеорологиялық танымдары, 
маусымдық көші-қон жолдары және т.б. этноархеологиялық зерттеулер алда жоспарланған 
экспедициялық зерттеулер барысында өз нәтижелерін береді деп сенеміз.

